Bildu-Nafarroa parlamentu-taldeko foru parlamentari Bikendi Barea Aiestarán jaunak pertsona fisikoen errentaren gaineko zergako kuotaren % 0,7aren esleipenari buruz idatziz erantzuteko egindako galderari dagokionez (PES-169), hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:
1. ERANTSI DUDAN taulako datuak ohiko bizilekua Nafarroan duten zergadunen aitorpenetatik jaso dira; 2011n sorrarazitako pertsona fisikoen errentaren gaineko zerga (PFEZ) dela-eta 2012an aurkeztutako aitorpenetatik, hain zuzen. 

Esleipen-modalitateetako (“zurian”, “Eliza”, “bestelakoak”, “biak”) bakoitzari buruz datu hauek ageri dira:
- Aitorpen-egileen kopuruari buruzko datuak.
- Erantsitako kuota osoari buruzko datuak, % 0,7aren esleipenaren ehunekoa aplikatu gabe. 

Bi modutara eman dira modalitate bakoitzari buruzko datuak: balio absolutuan eta ehunekoan (aitorpen-egile guztien arabera edo 2011ko zergaldiko PFEZaren kuota osoko datuak).
	 
	NAFARROA-PFEZa/ 2011

	
	Aitorpen-egileen kopurua
	Kuota osoa, guztira

	 
	Balio absolutua
	%
	Balio absolutua (eurotan)
	%

	Zurian
	     91.619  
	% 18,45
	87.717.901,16
	% 5,60

	Eliza
	    163.951  
	% 33,01
	637.899.828,56
	% 40,73

	Bestelakoak
	    216.601  
	% 43,61
	745.449.927,88
	% 47,60

	Biak
	     24.453  
	% 4,92
	94.940.697,05
	% 6,06

	Guztira
	496.624  
	% 100,00
	1.566.008.354,65
	% 100,00


2. PFEZaren aitorpena egitean “biak” modalitatea hautatu duten zergadunen kuota osoen baturaren 100eko 0,7aren aplikazioari dagokionez, ohar hauek egin behar dira:
Ekainaren 5eko 7/2009 Foru Legeak, Foru Komunitateko zergadunek gizarte-intereseko beste xede batzuetarako bideratzen duten tributuen ehuneko 0,7aren esleipena arautzen duenak, 1. artikuluan hauxe dio:
“PFEZaren aitorpena egitean ‘gizarte-intereseko beste xede batzuk’ hautatu duten zergadunen kuota osoen baturari 100eko 0,7 aplikatzetik heldu den zenbatekoak berariazko atxikipena izanen duen kontusail bat osatuko du urte bakoitzeko Nafarroako Aurrekontu Orokorretan, ‘gizarte-intereseko beste xede batzuetarako 100eko 0,7ko funtsa’ izenekoa”.
Bestalde, Estatuaren Administrazioak Elizarentzako asignazioaren kalkulua egin ahal izateko datuak izan ditzan, Foru Komunitateak Nafarroako biztanleei dagokien tributu-esleipenari buruzko ziurtagiri bat ematen dio.
Nafarroako Zerga Ogasunak PFEZaren aitorpenerako onetsitako inprimaki eta programetan, beraz, bi lauki marka daitezke tributu-esleipena egiteko: “Eliza Katolikoaren sostenguari laguntzea” eta “gizarte-intereseko beste xede batzuei laguntzea”. 
Hortik aurrera hainbat aukera daude; nahiz eta, 2000. urtera arte, araudian (Estatuko Aurrekontu Orokorrak) ezarrita zegoen bi laukiak bateraezinak zirela eta laukietako bat ere seinalatu ezean “gizarte-intereseko beste xede batzuei” esleitzen zitzaiela diru-kopurua, gaur egun, indarra duen araudiari jarraituz, subjektu pasiboak laukietako bat hauta dezake, edo ez bata ez bestea, edo biak, eta ez dago berariaz finkatuta “ez bata ez bestea” edo “biak” hautatuz gero nolako esleipena egiten duen. 

Aukera horien aurrean, eta goian aipatutako arauak kontuan izanik, Nafarroako Gobernuak, urte bakoitzeko Nafarroako Aurrekontu Orokorretako berariazko kontusail batean (“gizarte-intereseko beste xede batzuetarako 100eko 0,7ko funtsa”) sartzen du, batetik, PFEZaren aitorpena egitean “gizarte-intereseko beste xede batzuk” laukia markatu duten zergadunen kuota osoen baturaren 100eko 0,7, eta bestetik, PFEZaren aitorpena egitean tributu-esleipenerako bi laukiak (“Eliza katolikoaren sostenguari laguntzea” eta “gizarte-intereseko beste xede batzuk”) markatu dituzten zergadunen kuota osoen baturaren erdiaren 100eko 0,7, Nafarroako Zerga Ogasunean aurkeztutako PFEZ aitorpenen erregistroetako datuen arabera.
Hori dela eta, esan beharra dago zergadunak “biak” hautatzen duenean, Eliza katolikoaren sostenguari eta beste xede batzuei lagundu nahi diela adieraziz, ezin dela ulertu esleipen “osoa” egin nahi dienik bi xede horietako bakoitzari; hala balitz, zergadun batzuei PFEZaren 100eko 0,7 atxikiko litzaieke eta beste batzuei 100eko 1,4. Atxikipen bikoitz hori ez dago berariaz arauturik eta litekeena da ez edukitzea Nafarroako Ogasun Publikoari buruzko apirilaren 4ko 13/2007 Foru Legearen 8.2 artikuluaren babesik, ezta Zergei buruzko abenduaren 14ko 13/2000 Foru Lege Orokorraren 4. artikuluaren babesik ere; xedapen horien arabera, PFEZa eta gainerako tributuak bilduz lortzen diren baliabideak betebehar publikoak betetzeko erabiliko dira eta ez zaie bildutako baliabideen zati bat xede jakinei atxikiko, non eta ez den legez ezartzen xede jakinei atxiki behar zaiela, aipatutako 7/2009 Foru Legearen 1. artikuluan berariaz egin den bezala.
Hori guztia jakinarazten dizut Nafarroako Parlamentuko Erregelamenduaren 194. artikulua betez.
Iruñean, 2012ko abenduaren 12an
Ekonomia, Ogasun, Industria eta Enpleguko kontseilaria: Lourdes Goicoechea Zubelzu
